
Yr unig beth sy’n cyfri ydy’r Meseia 

(Llythyr Paul at y Colosiaid_21)

Dyma’r ddynoliaeth newydd sy’n cael ei newid i fod yr un fath â’r Crëwr ei hun, ac sy'n dod i nabod Duw yn llawn. 11 Lle mae hyn yn digwydd does dim gwahaniaeth rhwng Iddew a rhywun o genedl arall, neu rhwng cael eich enwaedu neu beidio; does neb yn cael ei ddiystyru am ei fod yn ‘farbariad di-addysg’ neu’n ‘anwariad gwyllt’; does dim gwahaniaeth rhwng y caethwas a’r dinesydd rhydd. Yr unig beth sy’n cyfri ydy’r Meseia, ac mae e ym mhob un ohonon ni sy’n credu. (3:10b-11)
Mae Paul yn dweud pethau mawr a rhyfeddol yn y darn yma! Mae Iesu’n abl i roi bywyd newydd, a ffordd o feddwl newydd, i bob un sy’n credu ynddo. Cymaint ydy nerth Duw fel bod pobl yn cael eu newid,
i fod yr un fath â’r Crëwr ei hun, ac sy'n dod i nabod Duw yn llawn.
Nid mân reolau wedi eu creu gan bobl i wneud bywyd yn ddiflas ydy’r efengyl (y newyddion da). Mae efengyl Iesu Grist yn fywyd, ac yn ddigon nerthol i lanhau ac adnewyddu bywydau pobl, er mwyn i bobl allu deall a mwynhau gwir bwrpas eu bodolaeth, sef gogoneddu (sef, dangos mor wych ydy) Duw. 

Dim ond efengyl Iesu Grist, gyda’i haddewid o fywyd newydd, a chyfle newydd i fod yn rhydd o’n hen natur ddrwg, sy’n abl i roi yr union bethau mae pawb wir eisiau – cymdeithas heddychlon, lle nad oes gwahaniaeth rhwng un genedl a’r llall h.y. byd lle mae pawb yn gyfartal, heb unrhyw gasineb na rhyfel na gwahaniaethu ar sail lliw croen, addysg, na statws cymdeithasol. 

Iesu Grist ydy’r ateb i broblemau’r byd. Meddylia am eiliad pa mor wahanol fyddai byd lle mae pawb yn addoli Iesu! 

Dyn ni’n byw mewn byd lle mae eilun-addoliaeth (addoli popeth heblaw am Dduw) yn realiti. Felly, dyn ni fel pobl yn ymladd a gweithio er mwyn dal ein gafael yn ein duwiau bach ni’n hunain – duwiau sy’n rheoli ein calonnau hunanol. Mae ein cegau a’n meddyliau ni yn llawn geiriau cas, celwydd  a malais. Ond, er hyn i gyd, mae Duw wedi cofio amdanon ni!

Yr unig beth sy’n cyfri ydy’r Meseia, ac mae e ym mhob un ohonon ni sy’n credu.
Mae’n rhaid i ni sylweddoli nad rhyw syniadau pell i ffwrdd oddi wrthon ni ydy rhain – roedd Paul yn disgwyl i’r Colosaid weithredu, a newid eu hymddygiad er lles eu heglwys. Felly, mae’r geiriau yma’n berthnasol i ni hefyd. Nid yn unig bod Iesu Grist yn gallu’n huno ni â Duw, ond ei fod hefyd yn gallu cau’r bwlch rhyngon ni a phobl eraill, sy’n hollol wahanol i ni.
Pa bethau drwg sydd eisiau i ti ladd yn dy fywyd di?

Os wyt ti’n Gristion, be ydy’r newid mwyaf ti wedi weld yn dy fywyd ers dod i gredu?

